
Sut ydw i’n gwneud cais i fod yn yrrwr tacsi?
Mae pecynnau cais ar gael i’r lawrlwytho oddi ar wefan y Cyngor, sef www.bridgend.gov.uk.  Mae gwybodaeth am drwyddedau gyrru tacsi i’w chael ar y tudalennau Trwyddedu yn yr adran Gwasanaeth o A i Y.  
Darllenwch dudalen 3 yn y ffurflen gais, sef “canllawiau i ymgeiswyr newydd” cyn gwneud cais. 
Sylwch fod yn rhaid i chi fod â thrwydded yrru (nid trwydded dros dro) ers 12 mis cyn dyddiad eich cais, a rhaid i’ch trwydded fod yn gyfredol ac mewn cyflwr da. Mae’r Cyngor yn derbyn trwyddedau’r UE/AEE cyn belled â’ch bod yn bodloni’r meini prawf hyn.
Rhaid i chi fedru dangos i’r Cyngor fod gennych hawl i fyw ac i weithio yn y Deyrnas Unedig.
Os oes gennych chi unrhyw ymholiadau am y broses o wneud cais, cysylltwch â’r Adran Drwyddedu: licensing@bridgend.gov.uk neu 01656 643643.
Sut ydw i’n cyflwyno cais?
Dim ond drwy apwyntiad y gallwch wneud cais. Ar ôl llenwi’r ffurflen gais, dewch â hi, a’r dogfennau adnabod dilys sydd wedi’u rhestru yn nhaflen y Gwasanaeth Datgelu a Gwahardd yn y pecyn hwn, ynghyd â’r tâl.      

Bydd angen i chi hefyd ddangos tystiolaeth o’ch cofnod gyrru (hawliau a/neu bwyntiau cosb). Gallwch wneud hyn ar-lein yn ddi-dâl drwy fynd i wasanaeth Share Driving Licence y DVLA yn View Driving Licence. 
Dylech ddefnyddio’r gwasanaeth hwn os oes gennych chi drwydded papur neu drwydded cerdyn-llun. Bydd angen i chi gynhyrchu ‘cod gwirio’ i’w roi i Adran Drwyddedu’r Cyngor er mwyn i swyddogion fedru gweld y manylion ar eich trwydded yrru.
Os na allwch chi gynhyrchu cod ar-lein, ffoniwch 0300 083 0013 a gall y DVLA roi cod gwirio i chi.
Dewch â’r cod gwirio gyda chi i’r apwyntiad. Sylwch fod y cod yn ddilys am hyd at 21 diwrnod. 
Ni fyddwn yn ystyried eich cais oni bai bod y cod gwirio a’r dogfennau pwrpasol gennych chi.
Beth yw’r gost? 
Edrychwch ar y rhestr ffioedd ar y wefan neu ffoniwch yr Adran Drwyddedu ar 01656 643643. Caiff y gost ei hadolygu bob blwyddyn ond mae’n cynnwys cost Tystysgrifau’r Gwasanaeth Datgelu a Gwahardd (DBS) a’r gost o sefyll y Prawf Gwybodaeth.
Faint mae’n ei gymryd i gael trwydded?
Tua 8 – 10 wythnos neu ragor (gall gymryd mwy o amser na hyn os na fydd apwyntiadau meddygol ar gael neu os na fyddwch yn pasio’r Prawf Gwybodaeth). Rhaid i chi ddangos yr holl ddogfennau y cyfeirir atynt uchod cyn y cewch eich trwydded, ond chi sydd i benderfynu a ydych chi am drefnu apwyntiad meddygol ar ddechrau’r broses.  Cyn i chi ddechrau ar y broses, cofiwch na chewch drwydded oni bai’ch bod yn bodloni pob un o’r pum maen prawf ac unrhyw ofynion statudol eraill:
· Prawf meddygol sy’n bodloni Safonau Grŵp 2 y DVLA  
· Trwydded yrru’r DVLA 

· Tystiolaeth o’ch hawl i weithio
· Asesiad o’ch Tystysgrif DBS/euogfarnau moduro 
· Pasio’r Prawf Gwybodaeth   
Beth yw Tystysgrif Datgelu a Gwahardd (DBS)?

Mae Tystysgrif DBS yn rhoi manylion cofnod troseddol unigolyn ac, os yw’n berthnasol, manylion y rhai sydd wedi’u gwahardd rhag gweithio gyda phlant a phobl agored i niwed. Mae gan yr Awdurdod Trwyddedu bŵer o dan y  gyfraith i ofyn i’r Gwasanaeth Datgelu a Gwahardd a oes gan yr ymgeisydd gofnod troseddol ac, os oes, beth yw natur y drosedd honno. Caiff y wybodaeth hon ei thrin yn gwbl gyfrinachol ac yn unol â’r codau ymarfer perthnasol.    
Mae rhagor o wybodaeth i’w gweld os ewch i:  

https://www.gov.uk/government/organisations/disclosure-and-barring-service
Ar hyn o bryd, mae Cyngor Bwrdeistref Sirol Pen-y-bont ar Ogwr yn gofyn am Ddatgeliad DBS bob tair blynedd. Rydym yn awgrymu’n gryf eich bod yn ymuno â gwasanaeth diweddaru’r DBS, a gallwch lawrlwytho’r manylion drwy fynd i www.bridgend.gov.uk  Rhaid i chi gofrestru ar y Lefel Fanylach ac ar y rhestrau Gwahardd Oedolion a Phlant..
Mae gennyf gofnod troseddol a/neu bwyntiau ar fy nhrwydded yrru. A fydd hyn yn effeithio ar fy nghais?
Os byddwch yn datgelu cofnod troseddol neu wybodaeth arall, ni fydd hyn o reidrwydd yn eich atal rhag cael trwydded oni bai bod yr Awdurdod yn credu bod hyn yn eich gwneud yn anaddas. Wrth wneud y penderfyniad hwn, bydd yr Awdurdod yn ystyried natur y drosedd, pryd y digwyddodd a beth oedd eich oed ar y pryd, ynghyd ag unrhyw ffactorau perthnasol eraill. Os bydd yr Awdurdod yn gwrthod rhoi trwydded yrru i chi gan ei fod yn credu nad ydych yn berson addas a phriodol i fod â thrwydded o’r fath, bydd gennych hawl i apelio yn erbyn y penderfyniad yn y Llys Ynadon. Mae copi o’r polisi perthnasol ar gael i’w lawrlwytho yn www.bridgend.gov.uk yn y pecyn cais.  
Os hoffech drafod sut y gallai trosedd flaenorol effeithio ar eich cais, gallwch ffonio’r Adran Drwyddedu i gael sgwrs gyfrinachol ar 01656 643643 neu  gofynnwch am gyngor cyfreithiol annibynnol.  
Sut rydw i’n cael Tystysgrif Feddygol?

Trefnwch apwyntiad gyda’ch meddyg teulu yn y feddygfa lle’r ydych chi wedi’ch cofrestru fel claf. Mae’r ffurflen feddygol wedi’i chynnwys yn y pecyn cais ac mae angen i chi fynd â hi i’r apwyntiad i’r meddyg ei llenwi. Rhaid i’r meddyg sy’n cynnal yr archwiliad fedru gweld eich cofnodion meddygol i gyd. Gofalwch fod eich meddyg yn gwybod bod angen i yrwyr tacsi gyrraedd yr un safonau meddygol â gyrwyr bysiau a lorïau (Grŵp 2).  
Mae gennyf broblem iechyd. A fydd hyn yn effeithio ar fy nghais?
Os oes gennych unrhyw amheuaeth am eich gallu i gyrraedd y safonau meddygol, holwch eich meddyg Cyn gwneud cais a Chyn trefnu i’r ffurflen feddygol gael ei llenwi. Mae Cyngor Bwrdeistref Sirol Pen-y-bont ar Ogwr yn ei gwneud yn ofynnol i ymgeiswyr gyrraedd safonau meddygol Grŵp 2 y DVLA. Os oes gennych gyflwr meddygol a all greu problemau o ran diogelwch ar y ffyrdd a gyrru tacsi, dylech drafod hyn â’ch meddyg teulu. Gall hyn gynnwys anhwylderau niwrolegol fel epilepsi/trawiadau neu golli ymwybyddiaeth neu bendro sy’n eich analluogi; anhwylderau cardiofasgwlaidd; diabetes sy’n cael ei drin ag inswlin neu gymhlethdodau diabetig; anhwylderau seiciatrig; camddefnyddio neu ddibyniaeth ar alcohol neu gyffuriau; anhwylderau ar y golwg; anhwylderau arennol; anhwylderau resbiradol; anhwylderau cysgu; anhawster cyfathrebu dros y ffôn mewn argyfwng. Dylai’ch meddyg teulu fod yn gwybod am y safonau meddygol cysylltiedig â thrwydded cerbyd Grŵp 2.
A oes gennych chi gyflwr meddygol sy’n gwaethygu pan fydd cŵn cymorth yn agos?
Os felly, gofynnwch i’r Adran Drwyddedu am y ffurflenni perthnasol i’ch meddyg eu llenwi. Os yw’ch cyflwr yn ddifrifol iawn, mae’n bosibl y gall y Cyngor eich eithrio rhag cludo cŵn cymorth pan fyddwch yn gyrru cerbyd hacni a cherbydau hurio preifat.     
Pwy fydd yn penderfynu a fydda’ i’n cael trwydded?
Pan fyddwch chi’n gwneud cais, byddwn yn gofyn i chi roi gwybod i ni am unrhyw euogfarn neu rybudd a gawsoch, oni bai bod y rhain wedi’u ‘disbyddu’ o dan Ddeddf Adsefydlu Troseddwyr 1974. Cofiwch fod gan yr awdurdod trwyddedu’r pŵer i ystyried unrhyw euogfarn sydd wedi’i ddisbyddu os caiff ei datgelu ar y Dystysgrif Datgelu a Gwahardd.      
O dan Gynllun Dirprwy Swyddogion y Cyngor, gall swyddogion trwyddedu roi trwydded gyrru cerbyd hacni/cerbyd hurio preifat i ymgeiswyr llwyddiannus. Bydd hyn yn dibynnu ar amgylchiadau unigol. Bydd staff yr Adran Drwyddedu yn gallu dweud wrthych a fydd yn rhaid i’r Is-bwyllgor Trwyddedu benderfynu ar eich cais.
Beth sy’n digwydd yn yr Is-bwyllgor?

Mae’r Is-bwyllgor Trwyddedu’n cynnwys cynghorwyr y Fwrdeistref Sirol a byddan nhw’n penderfynu ar eich cais drwy ystyried a ydych chi’n berson addas a phriodol i gael trwydded. Mae modd cyfeirio materion meddygol neu euogfarnau at yr Is-bwyllgor. Cewch wybod dyddiad y cyfarfod hwn, a chewch ddod â rhywun gyda chi. Cewch lythyr yn esbonio penderfyniad yr Is-bwyllgor a sut i apelio yn erbyn y penderfyniad os ydych chi’n anfodlon â’r canlyniad neu’r amodau a roddwyd ar eich trwydded.
Beth y bydd angen i mi ei wneud ar ôl i’r Awdurdod gymeradwyo fy nghais? 
Bydd angen i chi drefnu apwyntiad er mwyn i ni weld eich dogfennau a rhoi trwydded cerdyn-llun i chi.
Cyn y cewch chi drwydded, rhaid i chi ddangos y canlynol (os na chawsant eu cynnwys gyda’ch cais):
· Tystysgrif Feddygol foddhaol
· Prawf ffotograffig o bwy ydych chi
· Pasio’r Prawf Gwybodaeth
Pa ddogfennau fydda’ i’n eu cael pan gaf fy nhrwydded? 
Byddwch yn cael:

· Cerdyn-llun, a bydd yn rhaid i chi wisgo hwn bob amser pan fyddwch yn gyrru’ch cerbyd hacni/cerbyd hurio preifat.

· Gwrthran bapur eich trwydded gyrru cerbyd hacni/cerbyd hurio preifat.  Darllenwch hwn yn ofalus a’i gadw mewn lle diogel.
· Copi o Is-ddeddfau Cerbydau Hacni.

Beth yw’r Prawf Gwybodaeth a phryd y dylwn i sefyll y Prawf?
Mae angen i yrwyr proffesiynol fod â’r wybodaeth, y sgiliau a’r profiad perthnasol i gyflawni eu rôl a’u cyfrifoldebau’n ddiogel ac yn effeithiol. Drwy’r Prawf Gwybodaeth gall yr Awdurdod Trwyddedu wneud yn siŵr eich bod wedi deall y pynciau yn y Prawf Gwybodaeth a’ch bod yn gyfarwydd â nhw, sef:
· Cwestiynau’n ymwneud â rhifedd a llythrennedd
· Deddfwriaeth Cerbydau Hacni a Cherbydau Hurio Preifat
· Lleoliad adeiladau a lleoedd o ddiddordeb / lleoliad strydoedd yn y Fwrdeistref Sirol 
· Ymwybyddiaeth o anabledd a chydraddoldeb
· Diogelu
· Gyrru o le i le yn y Fwrdeistref Sirol ac i’r prif leoliadau’r tu allan i’r ardal e.e. meysydd awyr, lleoliadau diwylliannol a chanolfannau chwaraeon.

Cewch sefyll hyd at dri phrawf mewn cyfnod o chwe mis. Bydd yr awdurdod trwyddedu fel arfer yn gwrthod trwydded gyrrwr cerbyd hacni a/neu gerbyd hurio preifat os na fyddwch yn pasio’r prawf o fewn y cyfod hwn.
Rhaid i chi basio’r Prawf Gwybodaeth cyn i chi gael trwydded. Bydd yr Awdurdod Trwyddedu’n trefnu i chi sefyll y Prawf ac yn rhoi gwybod i chi pryd fydd yn cael ei gynnal. 

Os caf fy nhrwydded, sut fydda’ i’n ei hadnewyddu? 

Os ydych chi’n awyddus i barhau i yrru, eich cyfrifoldeb chi yw gwneud yn siŵr eich bod yn gwneud cais i adnewyddu’ch trwydded Cyn y dyddiad y daw i ben – mae hwn wedi’i nodi ar eich bathodyn adnabod.  

Darllenwch y rhestr taliadau ar y wefan neu ffoniwch yr Adran Drwyddedu ar 01656 643643.
A fyddwch chi’n anfon nodyn i fy atgoffa bod angen adnewyddu fy nhrwydded? 
Byddwn, byddwn yn anfon neges atoch chi cyn i’ch trwydded ddod i ben. Bydd yn cynnwys ffurflen gais a manylion unrhyw ddogfennau angenrheidiol. Rydyn ni’n awgrymu’n gryf eich bod yn gwneud cais o leiaf fis cyn y dyddiad y daw’ch trwydded i ben er mwyn i ni gael amser i brosesu’ch cais. Mae’n drosedd gyrru heb drwydded ddilys ac, os na fyddwch chi’n gwneud cais cyn y daw i ben, ni chewch yrru nes bydd eich cais wedi’i broses a’i dderbyn.  Er y byddwn yn anfon neges atoch i’ch atgoffa, eich cyfrifoldeb chi yw gwneud cais mewn da bryd.  
Beth fydd yn digwydd os caf bwyntiau cosb ar fy nhrwydded neu os byddaf yn euog o droseddu yn ystod y flwyddyn?
Bydd angen i chi roi gwybod am y drosedd hon cyn gynted ag y byddwch wedi’ch dyfarnu’n euog a phan fyddwch yn gwneud cais i adnewyddu’ch trwydded. Mae’n arbennig o bwysig eich bod yn gwneud cais o leiaf fis cyn y daw’ch trwydded i ben gan ei bod yn bosibl y bydd yn rhaid i Is-bwyllgor Trwyddedu drafod eich cais oherwydd eich pwyntiau a/neu’ch euogfarn, a gall eich cais gymryd mwy o amser i’w brosesu.    
Beth os bydd fy nghyfeiriad yn newid?

Bydd angen i chi roi gwybod i’r Adran Drwyddedu dros y ffôn, drwy lythyr neu e-bost cyn pen 7 diwrnod ar ôl newid cyfeiriad. Yna, gallwn newid eich manylion ac anfon unrhyw ohebiaeth i’r cyfeiriad iawn. Un o ofynion y cais yw sicrhau mai’ch cyfeiriad cyfredol sydd i’w weld ar eich trwydded ac ar eich ffurflen gais. O dan y gyfraith, mae’n rhaid i chi roi gwybod i’r DVLA ar unwaith os bydd eich enw neu’n cyfeiriad parhaol yn newid. Os na wnewch chi hyn, gallech wynebu dirwy o hyd at £1,000.  
Beth ddylwn i ei wneud os byddaf yn colli fy mathodyn adnabod?
Rhowch wybod i’r Adran Drwyddedu ar unwaith. Bydd angen i chi wneud cais am fathodyn newydd.
Beth ddylwn i ei wneud os bydd unrhyw beth yn peri pryder i mi pan fyddaf yn gweithio fel gyrrwr tacsi?
Cysylltwch ag un o Swyddogion Gorfodi Cyngor Bwrdeistref Sirol Pen-y-bont ar Ogwr neu unrhyw un o dîm yr Adran Drwyddedu i ofyn am gyngor. 
Beth os nad ydw i’n byw yn y Deyrnas Unedig pan fyddaf yn gwneud cais? 
Os nad ydych chi’n byw yn y DU pan fyddwch yn gwneud cais, rhaid i chi anfon Tystysgrif Ymddygiad Da, a chyfieithiad swyddogol os yw ar gael, gyda’ch cais. Bydd angen i chi hefyd gadarnhau a ydych chi wedi byw neu ymweld â’r DU unrhyw adeg ac, os felly, bydd y Cyngor yn gofyn i’r Gwasanaeth Datgelu a Gwahardd wirio’ch cefndir. Bydd yn rhaid i chi dalu am y Datgeliad.
I gael gwybodaeth leol neu unrhyw wybodaeth arall am drwyddedu, cysylltwch â’r Adran Drwyddedu neu ewch i www.bridgend.gov.uk

Cyngor Bwrdeistref Sirol Pen-y-bont ar Ogwr
Adran Drwyddedu
Swyddfeydd Dinesig
Stryd yr Angel
Pen-y-bont ar Ogwr

F31 4WB

01656 643643

licensing@bridgend.gov.uk
www.bridgend.gov.uk

Sylwch :   Crynodeb o ddarpariaeth gyfreithiol fanwl yw hwn. Mae’r Cyngor wedi cymryd camau rhesymol i sicrhau bod y crynodeb yn gywir, ond gallwch gysylltu â’r Cyngor i ofyn am wybodaeth am y broses o wneud cais. Sylwch na all y Cyngor roi cyngor ynghylch ceisiadau unigol.

